
SOALAN-SOALAN LISAN 
MESYUARAT PERTAMA TAHUN KEEMPAT 

DEWAN NEGERI YANG KELIMA BELAS PERAK DARUL RIDZUAN 
 

PERSIDANGAN KEENAM 
21 APRIL 2026 (SELASA) 

 
1. YB DATO' SHAHRUL ZAMAN BIN YAHYA (RUNGKUP) 

 
Isu pencerobohan tanah secara haram di sepanjang kawasan sungai dan pesisir 
pantai di daerah Bagan Datuk dilihat semakin membimbangkan, khususnya 
apabila melibatkan kawasan rizab sungai dan laut yang majoritinya terdiri 
daripada hutan bakau. Aktiviti ini bukan sahaja menyalahi undang-undang, malah 
berpotensi menjejaskan ekosistem semula jadi, meningkatkan risiko hakisan dan 
banjir, serta memberi kesan jangka panjang kepada keseimbangan alam sekitar 
dan sumber pendapatan komuniti setempat. 
 
Sehubungan itu, apakah tindakan penguatkuasaan yang telah diambil oleh pihak 
Kerajaan Negeri terhadap aktiviti pencerobohan ini, dan apakah langkah 
pencegahan yang dirancang bagi memastikan kawasan rizab sungai dan laut, 
khususnya hutan bakau di daerah Bagan Datuk, terus dipelihara dan dilindungi 
daripada sebarang aktiviti pencerobohan pada masa hadapan? 
 

2. YB ENCIK MUHAMMAD FAISAL BIN HAJI ABDUL RAHMAN (TRONG) 
 
Mohon Kerajaan Negeri menyatakan sejauh manakah keberkesanan program 
pembangunan wanita dan keusahawanan wanita yang dilaksanakan di negeri 
Perak dalam membantu meningkatkan pendapatan isi rumah. 
 

3. YB PUAN WONG CHAI YI  ( SIMPANG PULAI) 
  

Tahun Melawat Malaysia 2026 dan Impak Ekonomi 
 
a) Apakah pencapaian terkini Tahun Melawat Malaysia 2026 bagi negeri Perak 
dari segi jumlah pelancong domestik dan antarabangsa setakat ini serta 
perbandingan dengan sasaran yang telah ditetapkan? 
 
b) Apakah perancangan dan jangkaan impak langsung kepada ekonomi tempatan 
khususnya peniaga kecil, pengusaha homestay dan komuniti setempat di negeri 
Perak? 
 
c) Dalam menghadapi ketidaktentuan global termasuk konflik geopolitik atau krisis 
antarabangsa yang boleh menjejaskan aliran pelancong, apakah langkah mitigasi 
dan strategi jangka panjang kerajaan negeri untuk memastikan sektor 
pelancongan Perak kekal berdaya tahan dan mampan selepas berlakunya 
gangguan tersebut? 

4. YB ENCIK  AZMAN BIN NOH ( PENGKALAN BAHARU ) 
 
PROJEK RUMAH SAKIT DAN TERBENGKALAI 
 
1) Minta kerajaan negeri maklumkan perkembangan terkini Dashboard 

Perumahan Negeri Perak? 
 
2) Apakah usaha Kerajaan Negeri dalam menangani projek sakit dan 

terbengkalai? 
 

5. YB DATO' ABDUL YUNUS BIN JAMAHRI ( KUALA KURAU) 
 
Penduduk yang membina rumah kediaman di atas tanah Lot Lidi mengalami 
kesukaran untuk memohon pemasangan meter untuk bekalan air bersih drp pihak 
LAP di mana pelbagai syarat telah dikenakan. Apakah usaha Kerajaan Negeri dan 
pihak LAP untuk membantu mereka yg terlibat?  
 

6. YB ENCIK GOH SEE HUA ( PASIR PINJI) 
 

Bag Plastik Sekali guna 
 
a. Apakah sambutan masyarakat ke atas larangan pembekalan beg plastik sekali 

guna sehingga hari ini? 
 
b. Apakah hukuman dan denda yang akan dikenakan kepada mereka yang 

melanggar larangan ini selepas bulan September 2026? 
 
7. YB ENCIK ONG SENG GUAN ( POKOK ASSAM ) 

 
Pembangunan sukan dan penglibatan belia amat penting dalam melahirkan 
generasi yang sihat, berdisiplin serta berdaya saing. 
 
1) Apakah perancangan dan inisiatif Kerajaan Negeri dalam membangunkan 

kemudahan sukan serta meningkatkan penyertaan belia, khususnya di 
kawasan seperti Taiping? 

2) Berapakah peruntukan yang disalurkan bagi pembangunan sukan dan 
program belia, serta bagaimana ia diagihkan di peringkat daerah? 

3) Apakah langkah konkrit untuk mengenal pasti, membimbing dan mengekalkan 
bakat muda dalam bidang sukan agar mereka dapat bersaing di peringkat 
negeri dan kebangsaan? 

 
8. YB ENCIK MUHAMMAD ZULFADLI BIN ZAINAL ( SLIM ) 
 

Penternakan ayam merupakan sektor penting dalam keterjaminan makanan juga 
menjadi sumber ekonomi kepada negara.  
 
1. Apakah langkah yang boleh diambil oleh pihak berkuasa atau pemaju jika ada 
bantahan penduduk terhadap projek reban ayam berskala besar di Kawasan 
mereka? 

2. Agensi yang bertanggungjawab sekiranya berlaku kegagalan penguatkuasaan, 
pencemaran atau gangguan kepada penduduk? 
 
3. Apakah mekanisme penyelarasan oleh kerajaan negeri bagi memastikan setiap 
kelulusan projek ladang ayam berskala besar ini benar-benar melalui penilaian 
yang menyeluruh dan tidak berlaku percanggahan antara agensi yang terlibat? 

 
9. YB DR ABDUL AZIZ BIN BARI ( TEBING TINGGI) 

 
Kes kecurian kabel TM di negeri Perak kelihatan sangat berleluasa dan kelihatan 
seperti kartel dadah yang tidak terbendung. Soalan saya, apakah perancangan 
dan tindakan yang diambil oleh Kerajaan Negeri bagi menangani masalah ini?  
 
a.Tindakan untuk jangkamasa Panjang. 
b.Tindakan untuk jangka masa sederhana. 
c.Tindakan untuk jangka masa pendek. 
 

10. YB ENCIK CHAW KAM FOON ( MENGLEMBU ) 
 
KLINIK  KESIHATAN MENGLEMBU. 
 
a) Apakah perancangan dan pelaksanaan Kerajaan Negeri untuk menangani 
masalah kesesakan yang dihadapi oleh penduduk tempatan serta kesukaran 
mendapat tempat letak kereta oleh pesakit yang mendapatkan rawatan.  
 
b) Adakah Kerajaan Negeri pernah mempertimbangkan tapak baharu untuk Klinik 
Kesihatan Menglembu? Jika ya, sila nyatakan cadangan lokasi tersebut. 
 

11. YB PUAN KOO HAAI YEN ( KERANJI ) 
 
Prosedur  Operasi Standard (SOP) Pihak Polis dalam Menangani Gejala 'Mat 
Rempit' 
 
(a) Sila nyatakan SOP terperinci bagi pihak PDRM semasa melakukan pengejaran 
terhadap penunggang motosikal haram (Mat Rempit). 
 
(b) Di bawah situasi dan jenis kesalahan apakah pihak polis dibenarkan secara 
sah untuk memulakan pengejaran terhadap pesalah di jalan raya? 
 
(c) Apakah langkah-langkah yang diambil bagi memastikan keselamatan 
pengguna jalan raya yang lain serta anggota bertugas sentiasa terjamin semasa 
operasi pengejaran tersebut dijalankan? 

 
12. YB ENCIK ZAFARULAZHAN BIN ZAN ( KAMPONG GAJAH) 

 
Apakah  tindakan pihak kerajaan terhadap pemaju perumahan yang gagal 
menyiapkan projek mengikut jadual, menghasilkan kualiti pembinaan yang tidak 
memuaskan serta bersikap lepas tangan terhadap projek sakit, termasuk 
peratusan projek terlibat dan langkah penguatkuasaan yang diambil bagi 
melindungi kepentingan pembeli?  

13. YB DATO' SHAHRUL ZAMAN BIN YAHYA (RUNGKUP) 
  

Isu gangguan bekalan air di daerah Bagan Datuk bukan lagi perkara terpencil, 
sebaliknya telah menjadi aduan berulang dalam kalangan penduduk yang 
menjejaskan kehidupan harian, aktiviti ekonomi serta operasi institusi setempat. 
Gangguan yang berlaku sama ada secara berjadual atau tidak berjadual, termasuk 
tekanan air rendah dan tempoh pemulihan yang lama. 
 
Sehubungan itu, apakah punca sebenar berlakunya masalah ini, dan apakah 
perancangan menyeluruh oleh pihak Lembaga Air Perak, termasuk dari segi 
penambahbaikan infrastruktur, peningkatan kapasiti serta pelan jangka pendek 
dan jangka panjang, bagi memastikan bekalan air yang lebih stabil dan berterusan 
kepada rakyat di daerah Bagan Datuk? 
 

14. YB ENCIK AZIZI BIN MOHAMED RIDZUWAN ( LUBOK MERBAU )  
 
Aktiviti pengkuarian di beberapa kawasan di negeri Perak menimbulkan 
kebimbangan terhadap kesan alam sekitar serta keselamatan komuniti 
berhampiran. Apakah langkah kerajaan negeri bagi memastikan aktiviti kuari yang 
dilaksanakan kekal terkawal dan mengikut piawaian yang telah ditetapkan? 

 
15. YB ENCIK ONG BOON PIOW ( BERCHAM ) 

 
Tentang kerja penyelenggaraan infrastruktur awam oleh JKR. 
 
1. Sila jelaskan apakah cara untuk orang awam untuk membuat aduan awam 
serta KPI untuk respon aduan tentang lampu jalan rosak, permukaan jalan rosak, 
longkang dan lain-lain? 
 
2. Sila namakan pihak kontraktor yang terlibat untuk semua kerja 
penyelenggaraan yang disebut dalam soalan bahagian i? 
 
3. Minta penjelasan tentang lampu jalan di Jalan Tasek ( bahagian Taman Tasek 
Indera hingga ke bahagian kawasan Industri Tasek) dimana terdapat banyak 
lampu rosak untuk tempoh masa yang lama, jarang dikawal selia ,dan masih 
belum ditukar ke lampu son seperti di bahagian lain atas jalan yang sama? 
 

16. YB ENCIK TIW TEE SIANG ( TRONOH ) 
 
Aduan lembu dan kerbau ternakan yang merayau di kawasan taman penduduk 
semakin serius sehingga mengganggu ketenteraman penduduk di kawasan DUN 
Tronoh dan DUN yang berhampiran. Apakah tindakan yang akan diambil oleh 
kerajaan negeri bagi mengendalikan aduan tersebut? 

 
17. YB ENCIK SALLEHUDDIN BIN ABDULLAH ( SELINSING ) 

 
Kerjasama Industri dan Institusi Pendidikan TVET. Apakah Kerajaan Negeri telah 
memeterai kerjasama strategik antara syarikatpelabur utama seperti Lumileds 

Malaysia dengan institusi TVET di Perak bagi menyediakan latihan industri dan 
peluang pekerjaan kepada graduan tempatan?  
 

18. YB ENCIK KHALIL BIN YAHAYA ( KUBU GAJAH ) 
 
Isu pembinaan rumah ibadat tanpa kebenaran di Malaysia mesti ditangani secara 
tegas mengikut lunas undang-undang, termasuk Akta Kerajaan Tempatan 1976 
dan Akta Jalan, Parit dan Bangunan 1974, bagi memastikan keselamatan awam 
dan keharmonian masyarakat. Kerajaan tidak membenarkan pembinaan tidak sah 
dan menekankan kepentingan pematuhan prosedur, di mana pihak berkuasa 
tempatan (PBT) bertanggungjawab mengawal selia serta mengambil tindakan. 
Pendekatan tertib dan adil diperlukan untuk menyelesaikan isu ini bagi 
mengelakkan ketegangan antara kaum. Selain itu, nyatakan 
 
i) Berapakah jumlah rumah ibadat (tokong, kuil & masjid) yang dikenal pasti 

dibina tanpa kebenaran di negeri Perak setakat ini? 
 

ii) Berapakah jumlah aduan awam yang diterima berkaitan pembinaan rumah 
ibadat (tokong, kuil & masjid) tanpa kebenaran di negeri Perak? 
 

19. YB ENCIK AZIZI BIN MOHAMED RIDZUWAN (LUBOK MERBAU) 
 
Peningkatan kos sara hidup memberi cabaran kepada golongan muda untuk 
memiliki rumah. Apakah langkah kerajaan negeri bagi memperluaskan 
penyediaan perumahan mampu milik kepada rakyat di negeri Perak?  

 
20. YB CIK WONG CHAI YI (SIMPANG PULAI) 

 
Larangan Plastik Sekali Guna 
 
a) Apakah impak pelaksanaan larangan penggunaan plastik sekali guna sejak 
bulan Mac 2026 dari segi pengurangan sisa pepejal, termasuk data perbandingan 
sebelum dan selepas pelaksanaan? 
 
b) Apakah kesan terhadap peniaga kecil dan pengguna, khususnya dari segi kos 
operasi dan perubahan tingkah laku penggunaan? 
 
c) Apakah cabaran utama dalam pelaksanaan dasar ini termasuk tahap 
pematuhan serta apakah langkah penambahbaikan yang akan diambil oleh 
kerajaan negeri bagi memastikan keberkesanan jangka panjang? 
 


